
				இப்பக்கம் மெய்ப்பு பார்க்கப்படவில்லை
396 நினைவு அலைகள்

தொழிற் சார்புக் கல்வித் திட்டங்கள் அத்தகைய பலருக்குப் பிடித்தனவாக இருந்தன.

அவை உயர்நிலை வகுப்புகளில் மட்டுமே செயல்படுத்தப்பட்டன. அதுவும் விரும்புகிறவர்களுக்கு மட்டுமே.

உண்மை மறைக்கப்பட்டது

அந்தத் திட்டங்களில் பயின்றோர்க்கு வேலை கிடைப்பது எளிதாக இருந்தது.

கல்வி வெள்ளத்தை, இப்படி நல்ல வண்ணம் மடைமாற்றும் போக்கை நடைமுறைப் படுத்தியதில் சென்னை மாகாணம் முன்னோடி யாக இருந்தது.

தொழிற் சார்புடைய கல்விமுறையை இந்திய நாடு பின்பற்ற வேண்டுமென்று இலட்சுமணசாமி முதலியார் தலைமையிலான கல்வி ஆய்வு ஆணையம் பரிந்துரைத்தது.

ஆனால் ஒன்றை மறைத்துவிட்டது! மறந்துவிட்டது என்று வேண்டு மானாலும் சொல்லுங்கள்.

அது என்ன?

சென்னை மாகாணத்தில், தொழிற் சார்புடைய கல்வி முறை நடைமுறையில் உள்ளது; வெற்றிகரமாக செயல்படுகிறது என்ற வரலாற்று உண்மையை அறிக்கையில் குறிப்பிடவில்லை.

ஏதோ, தாங்கள் புதிதாகச் சொல்வது போல் பரிந்துரை எழுதப்பட்டது இது நல்ல மரபு அல்ல. நாம் தான் தோன்றிகள் அல்லர். நமக்கு நீண்ட வரலாறு உண்டு; மரபு உண்டு; சிந்தனைச் சிறப்பு உண்டு; சாதனைப் பெருமைகள் உண்டு.

ஆனால், உலகத்தின் கண்களில், நாம் குள்ளர்களாகவே - சிறியவர்களாகவே - காட்சி அளிக்கிறோம்.

தேவையற்ற நிலையிலும் இருட்டடிப்பில் தனிச்சுவை காணும் தீய இயல்பு, இந்தியர்களைப் பொதுவாகவும் தமிழர்களைச் சிறப்பாகவும் பாழாக்கி வருகிறது.

ஒவ்வோர் பெரியவரும் தமக்கு முன்னே, தெரிந்தவரோ செயற்கரிய செய்தவரோ இல்லாததுபோல், ஒர் மாயையை உருவாக்கிக் கொண்டே போனால், நாட்டில் அறிஞர்களும் சாதனையாளர்களும் எப்படித் தோன்றுவார்கள்?

